२०७० साल कार्तिक २१ गते  बिहीबारका दिन बसेको मन्त्रिपरिषद्को बैठकबाट देहायका मन्त्रालयबाट प्राप्त प्रस्तावका सम्बन्धमा गरेका निर्णयको मुख्य व्यहोरा निम्नबमोजिम छन :

1. नेपाल सरकारको आह्वान 
संविधान सभाको अर्को निर्वाचन आगामी मंसिर ४ गते हुन गइरहेको यस अन्तिम घडीमा केही राजनैतिक दलहरुले  लामो बन्द आह्वान गरेको विषयमा नेपाल सरकारको गम्भिर ध्यानाकर्षण भएको छ । लामो संक्रमणबाट गुज्रिरहेको मुलुकलाई स्थायित्व दिने र समृद्धिको ढोका खोल्ने यस ऐतिहासिक अवसरमा जनताको सार्वभौम मताधिकार कुण्ठित गर्ने गरी कुनै पनि बन्द हड्ताल वा बाधा अवरोध नगर्न नेपाल सरकार सम्बद्ध सबैलाई हार्दिक आह्वान गर्दछ । कथम्‍कदाचित कसैले कानुन हातमा लिने¸ जनताको मौलिक हक हनन हुने गरी कुनै कार्य गर्ने¸ जनताको जिउधन र सार्वजनिक सम्पत्ति तोडफोड गर्ने¸ आगजनी गर्ने¸ हुलहुज्जत गर्ने र जबरजस्ती गर्ने गरेमा स्थानीय प्रशासनमा सम्पर्क राख्न सर्वसाधारणलाई नेपाल सरकार हार्दिक अनुरोध गर्दछ । त्यस्तो सूचना पाएमा घटनास्थलमा अविलम्व सुरक्षाकर्मी पुग्ने व्यवस्था मिलाइएको छ । शान्ति सुव्यवस्था खलल पुर्‍याउने र सार्वजनिक जीवनलाई प्रभावित पार्ने जोकोहीलाई विनामोलाहिजा कडा कारवाही गर्न नेपाल सरकार दृढ रहेको छ । जनताको मौलिक हक र सार्वभौम अधिकार कुण्ठित हुने गरी कसैले कुनै पनि कृयाकलाप संचालन नगर्ने वातावरण बनाउन आ-आफ्नो ठाउँबाट पहल गरिदिनु भई शान्ति सु-व्यवस्था बनाई राख्ने तथा सार्वजनिक जीवन सुचारू बनाउने सरकारको अभियानलाई सघाउन सबै राजनैतिक दल¸ उद्यमी¸ व्यवसायी¸ नागरिक समाज र आम नेपाली दिदीबहिनी तथा दाजुभाइलाई नेपाल सरकार हार्दिक अपिल गर्दछ ।
 
सरकारले शान्ति सुव्यवस्था सुदृढ बनाएको र घटनामा संलग्न जोकोहीलाई कारवाही गर्ने दृढता व्यक्त गरेको हुँदा  सार्वजनिक यातायात¸ कलकारखाना¸ शैक्षिक-संस्था र अन्य सबै पसल तथा व्यवसायहरू यथावतरुपमा संचालन गर्नुहुन सम्बद्ध सबैलाई नेपाल सरकार हार्दिक अनुरोध गर्दछ । आपतकालिन अवस्था आइपरेमा तत्काल सुरक्षाकर्मी घटनास्थलमा पुर्‍याउने¸ अपराधीलाई कानुन बमोजिम शिघ्र कार्यवाही गर्ने¸ आपूर्ति व्यवस्था सहज र सुलभ बनाउने तथा सार्वजनिक यातायात वा सम्पत्तिको हानिनोक्सानी भएमा तत्काल क्षतिपूर्ति दिने एवम् कसैलाई चोटपटक लागी जीउधनको क्षति भएमा औषधी उपचार गर्ने  व्यवस्थासमेत मिलाइएको  व्यहोरा सर्वसाधारणलाई जानकारी गराइन्छ । निर्वाचनसँग सम्बद्ध शान्तिसुव्यवस्था¸ आपूर्ति¸ यातायात लगायतका आइपर्ने सबैखाले समस्याको तत्काल सम्बोधन गर्न माननीय गृह मन्त्रीको संयोजकत्वमा  स्थानीय विकास मन्त्री¸ अर्थ मन्त्री¸ भौतिक पूर्वाधार तथा यातायात मन्त्री तथा कृषि मन्त्री सदस्य रहेको पाँच सदस्यीय "आवश्यक सेवा संचालन तथा व्यवस्थापन समिति" समेत मन्त्रिपरिषद्ले गठन गरेको छ । शान्तिसुव्यवस्था बनाइ राख्न र शान्तिपूर्ण रुपमा निर्वाचन सम्पन्न गर्न सबै नेपाली दिदीबहिनी तथा दाजुभाइबाट पूर्ण सहयोगको लागि नेपाल सरकार हार्दिक आह्वान गर्दछ ।
2. कृषि विकास मन्त्रालय- दुग्ध विकास संस्थानको महाप्रवन्धक सियारामप्रसाद सिंहको राजिनामा स्वीकृत गर्ने ।  
3. गृह मन्त्रालय- मृतक सुरेश राईको परिवारलाई आर्थिक सहायता उपलब्ध गराउने ।
4. गृह मन्त्रालय- २०७० सालको छठ पर्वको दिन २०७०।७।२२ गते सार्वजनिक विदा दिने । 
5. गृह मन्त्रालय- मिति २०७०।७।२५ गतेदेखि २०७०।८।५ गतेसम्मको बन्दको अवधिमा सवारी साधनमा हुने क्षति वापत उपलब्ध गराउने क्षतिपूर्ति तथा घाइतेहरूको औषधोपचार सम्बन्धी कार्यविधि, २०७० स्वीकृत गरी यस कार्यविधि बमोजिम सवारी साधनमा हुने क्षतिको क्षतिपूर्ति तथा घाइतेको औषधोपचार गर्ने प्रयोजनका लागि हाललाई एक करोड रूपैयाँ अर्थ मन्त्रालयले गृह मन्त्रालयलाई निकासा दिने । निर्वाचन सम्पन्न भएपछि खर्च नभई वाँकी रहेको रकम गृह मन्त्रालयले अर्थ मन्त्रालयलाई फिर्ता गर्ने ।
6. वन तथा भू-संरक्षण मन्त्रालय-–महिला तथा बालबालिका कार्यालयको नाममा जग्गाको स्वामित्व हस्तान्तरण गर्ने ।
7. सहकारी तथा गरिबी निवारण मन्त्रालय-–दक्षिण अफ्रिकाको केपटाउनमा हुने अन्तर्राष्ट्रिय सहकारी महासंघको साधारण सभामा राष्ट्रिय सहकारी संघका पदाधिकारीहरूले भाग लिनका लागि लाग्ने खर्च निर्वाचन आयोगको सहमति प्राप्त भएपछि कार्यान्वयन गर्ने गरी निकासा गर्ने ।
द्रष्टव्यः निर्णयसँग सम्बन्धित अन्य थप विवरणहरू आवश्यक परेमा सम्बन्धित मन्त्रालयबाटै उपलव्ध हुनेछ ।
२०७० साल कार्तिक १४ गते  बिहीबारका दिन बसेको मन्त्रिपरिषद्को बैठकबाट देहायका मन्त्रालयबाट प्राप्त प्रस्तावका सम्बन्धमा गरेका निर्णयको मुख्य व्यहोरा निम्नबमोजिम छन :

1. प्रधानमन्त्री तथा मन्त्रिपरिषद्को कार्यालय– नेपाल स्वास्थ्य सेवा नियमावली, २०५५ को नियम १०२ बमोजिम भएको विभागीय कारवाहीको पुनरावेदन प्रतिवेदन अनुसार गर्ने ।  
2. अर्थ मन्त्रालय- अन्तर्राष्ट्रिय सामाजिक सुरक्षण संस्थाको साधारणसभामा सहभागिता विषयको प्रस्ताव  प्रस्ताव फिर्ता पठाउने ।  
3. अर्थ मन्त्रालय- ऊर्जा क्षेत्र आयोजना तयारी सुविधाको लागि एशियाली विकास बैंकबाट अनुदान सहायता प्राप्त गर्न अनुदान सम्झौतामा हस्ताक्षर गर्ने अख्तियारी दिने । 
4. अर्थ मन्त्रालय- विद्यालय क्षेत्र सुधार कार्यक्रम दोस्रो चरणको लागि युरोपियन युनियनले उपलब्ध गराउन प्रस्ताव गरेको अनुदान सहायता स्वीकार गर्ने ।
5. अर्थ मन्त्रालय- नर्वेको लेखापरीक्षण प्रणालीको अध्ययन भ्रमणमा महालेखापरीक्षकको नेतृत्वमा सहभागी पठाउने ।
6. अर्थ मन्त्रालय- वेलायतमा हुने Global Public Financial Management विषयक Annual International Conference सम्मेलनमा महालेखापरीक्षक श्री भानुप्रसाद आचार्यलाई सहभागिताको लागि स्वीकृति प्रदान गर्ने ।
7. अर्थ मन्त्रालय- नेपाल आयल निगम लिमिटेडलाई कर्मचारी सञ्चयकोषबाट रु. १ अर्ब र नागरिक लगानी कोषबाट रु. १ अर्ब गरी जम्मा रु. २ अर्ब ऋणकोलागि जमानी बस्न अर्थ मन्त्रालयलाई स्वीकृति दिने ।
8. अर्थ मन्त्रालय- राष्ट्रिय ग्रामीण सडक अभिवृद्धि कार्यक्रम कार्यान्वयन गर्न विश्व बैंकसँग सहायता (ऋण तथा अनुदान) लिने सम्बन्धी वार्ता गर्ने । 
9. अर्थ मन्त्रालय- काबेली ए जलविद्युत आयोजनाको लागि विश्व बैंक समूहको अन्तर्राष्ट्रिय विकास संस्थाबाट ऋण तथा अनुदान सहायता प्राप्त गर्न वार्ता टोली गठन गरी वार्ता गर्न अख्तियारी दिने ।
10. अर्थ मन्त्रालय- मन्त्रिपरिषद्, राजनैतिक समितिको मिति 2069/8/10 को निर्णय कार्यान्वयन सन्दर्भमा १ थान MA 60 र १ थान Y12E  जहाज अनुदानमा र १ थान MA 60  र ३ थान Y12E सहुलियतपूर्ण ऋण सहयोगमा प्राप्त र खरिद गर्ने सिलसिलामा चीनिया पक्षसंग (ऋण तथा अनुदान) लिने सम्बन्धी वार्ता गर्ने । 
11. कानुन, न्याय, संविधानसभा तथा संसदीयमामिला मन्त्रालय- कानुन मन्त्रालयका शाखाअधिकृत विनोदकुमार काफ्लेलाई आर्थिक सहायता स्वरूप दुई लाख पचास हजार रुपैयाँ उपलब्ध गराउने । निर्वाचन आयोगको सहमति प्राप्त भएपछि उक्त रकम अर्थ मन्त्रालयले गृह मन्त्रालयमार्फत् निकासा दिने ।
12. कानुन, न्याय, संविधानसभा तथा संसदीयमामिला मन्त्रालय- पाकिस्तानको इस्लामावादमा 28-30 October, 2013  सम्म संचालन हुने कार्यक्रममा सहभागी हुनका लागि महान्यायाधिवक्ताको कार्यालयका नायव महान्यायाधिवक्ता राज नारायण पाठकलाई स्वीकृति दिने । 
13. गृह मन्त्रालय- नेपाल प्रहरीका प्रहरी अतिरिक्त महानिरीक्षक भिष्म प्रसाईको मनोनयन स्वीकृति गर्ने । 
14. गृह मन्त्रालय- जाँचबुझ आयोग गठन गर्ने । 
15. गृह मन्त्रालय- सूर्य आले र कृष्ण भट्टराईका आश्रित परिवारलाई निर्वाचन आयोगबाट सहमति प्राप्त भएपछि कार्यान्वयन गर्ने गरी दश लाख रूपैयाँका दरले आर्थिक सहायता उपलब्ध गराउने । 
16. गृह मन्त्रालय- उपेन्द्रकान्त अर्याललाई प्रहरी अतिरिक्त महानिरीक्षकको पदमा बढुवा गर्ने । 
17. परराष्ट्र मन्त्रालय- भारतका विदेश सचिव महामहिम श्रीमती सुजाता सिंहको नेपाल भ्रमणका क्रममा भएको यथार्थ खर्च निकासा गर्ने ।
18. परराष्ट्र मन्त्रालय- इण्डोनेशियाको बालीमा आयोजना हुने छैटौं बाली प्रजातान्त्रिक मञ्चमा भाग लिन नेपाली प्रतिनिधिमण्डल पठाउने ।
19. भौतिक पूर्वाधार तथा यातायात मन्त्रालय- Intergovernmental Agreement on Dry Port मा हस्ताक्षर गर्न स्वीकृति दिने ।
20. रक्षा मन्त्रालय- प्राविधिक महासेनानी डा. अरुण कुमार न्यौपाने समेतको पदावधि थप गर्ने ।
21. रक्षा मन्त्रालय- सहायक रथी श्री ताजमान सिंह वस्न्यातको पदावधि थप गर्ने ।
22. रक्षा मन्त्रालय- नेपाल सरकार (मन्त्रिपरिषद्) को निर्णयले नेपाली सेनाको लागि हेलिकोप्टर खरिद गर्न सैद्धान्तिक स्वीकृति दिइसकेको हुँदा सो कार्यान्वयन गर्ने सिलसिलामा प्रस्तावसाथ संलग्न "एम.आई. १७ हेलिकप्टर खरीद सम्बन्धी कार्याविधि" को सट्टा सार्वजनिक खरिद ऐन, २०६३ को दफा ६७ को उपदफा (२) बमोजिम मन्त्रिपरिषद्ले परिमार्जन गरेको यसैसाथ संलग्न "नेपाली सेनाको लागि हेलिकप्टर खरीद सम्बन्धी कार्यविधि" अवलम्बन गरी नेपाली सेनालाई सुरक्षा र प्रतिरक्षाका लागि उपयुक्त हुने दुई (२) थान हेलिकोप्टर खरिद गर्न स्वीकृति प्रदान गर्ने । 
23. रक्षा मन्त्रालय- मित्रराष्ट्र जनवादी गणतन्त्र चीन सरकारबाट सहायता प्राप्त गर्ने सम्झौता पत्रमा हस्ताक्षर गर्ने ।
24. रक्षा मन्त्रालय - भारतबाट २ वटा Advanced Light Helicopter (ALH) ३ (तीन) महिनाको लागि लिन स्वीकृत गर्ने । 
25. वन तथा भू-संरक्षण मन्त्रालय- मध्य मर्स्याङ्दी-डुम्रे-दमौली १३२ के.भी. प्रसारण लाईन आयोजनाको डुम्रे-दमौली १३२ के.भी. प्रसारण लाईन निर्माणका लागि वन क्षेत्रको जग्गा प्रयोग गर्न दिने ।
26. वन तथा भू-संरक्षण मन्त्रालय- वन क्षेत्र सुरक्षा योजना, २०७० स्वीकृति विषयको प्रस्ताव  मन्त्रिपरिषद्, आर्थिक तथा पूर्वाधार समितिमा छलफल गरी समितिको निर्णयबमोजिम गर्ने ।  
27. सङ्घीय मामिला तथा स्थानीय विकास मन्त्रालय- राष्ट्रिय दलित आयोगका सदस्य अनिताकुमारी परियारको राजीनामा स्वीकृत गर्ने ।
28. सहकारी तथा गरिबी निवारण मन्त्रालय- बचत तथा ऋणको कारोबार गर्ने समस्याग्रस्त सहकारी संस्थाहरूको समस्या समाधान गर्न राय सिफारिससहितको प्रतिवेदन पेश गर्न जाँचबुझ आयोगको गठन गर्ने।  
29. सहरी विकास मन्त्रालय- अस्थायी दरबन्दी स्वीकृत गर्ने ।
30. सामान्य प्रशासन मन्त्रालय- सुनिलकुमार श्रेष्ठकी श्रीमतीसमेतलाई थप आर्थिक सहायता उपलब्ध गराउने ।
31. सामान्य प्रशासन मन्त्रालय- नेत्रबहादुर चन्दलाई थप आर्थिक सहायता उपलब्ध गराउने । 
32. सामान्य प्रशासन मन्त्रालय- राजपत्रांकित प्रथम श्रेणीका सहसचिवहरू(मधुसुदन वुर्लाकोटीसमेत)को सरुवा गर्ने ।
33. नेपाल संवत् न्हूदँ राष्ट्रिय समारोह समिति, ११३४ लाई विभिन्न कार्यक्रम कार्यान्वयन गर्ने गरी साविकबमोजिम तीन लाख रुपैयाँ आर्थिक सहायता उपलब्ध गराउने । उक्त रकम निर्वाचन आयोगको सहमति प्राप्त भएपछि अर्थ मन्त्रालयले संस्कृति, पर्यटन तथा नागरिक उड्डयन मन्त्रालयमार्फत् निकासा दिने ।
34. विश्व हिन्दु महासंघलाई दश लाख रुपैयाँ आर्थिक सहायता उपलब्ध गराउने । उक्त रकम निर्वाचन आयोगको सहमति प्राप्त भएपछि अर्थ मन्त्रालयले संस्कृति, पर्यटन तथा नागरिक उड्डयन मन्त्रालयमार्फत् निकासा दिने ।
35. मं.प.बै.सं. ३८/०७० मिति २०७०।६।१० को मन्त्रिपरिषद्को बैठकले वैदेशिक रोजगारमा जाने कामदारको श्रम स्वीकृति प्रक्रियालाई सरलीकरण गर्ने विषयको श्रम तथा रोजगार मन्त्रालयको प्रस्तावमा "मन्त्रिपरिषद्, विधेयक समितिमा छलफल गरी समितिको निर्णयबमोजिम गर्ने" निर्णय भएअनुसार उक्त समितिको मिति २०७०।७।११को बैठकबाट सिफारिस भएअनुसार देहायबमोजिम गर्ने–
(१)
नेपाल सरकारले वैदेशिक रोजगार ऐन, २०६४ को दफा १९ मा रहेको श्रम स्वीकृतिको निस्सा (स्टिकर) लगाउनेसम्बन्धी कानुनी व्यवस्थाको कार्यान्वयनमा देखापरेका कठिनाई हटाउनको लागि उक्त ऐनको दफा ८२ ले दिएको अधिकार प्रयोग गरी देहायको बाधा अड्काउ फुकाउ आदेश जारी गर्ने।

(क)
वैदेशिक रोजगार ऐन, २०६४ को दफा १९ को उपदफा (२) मा श्रम स्वीकृतिको निस्सा (स्टिकर) को लागि पेश भएको विवरण जाँचबुझ गर्दा दफा १५ बमोजिम पेश गरेको विवरणसँग दुरुस्त देखिएमा विभागले तीन दिनभित्र त्यस्ता कामदारको राहदानीमा श्रम स्वीकृतिको निस्सा (स्टिकर) लगाइदिनेछ भन्ने व्यवस्था रहेको तर श्रम स्वीकृतिको निस्सा (स्टिकर) को लागि पेश हुने अधिकांश विवरणमा दफा १५ बमोजिमको पूर्व स्वीकृतिमा उल्लिखित रोजगारको किसिमभन्दा भिन्न किसिमको पद नाम उल्लेख भई भिसा प्राप्त हुने गरेको कारण श्रम स्वीकृतिको निस्सा (स्टिकर) लगाउन कठिनाई उत्पन्न भएकोले देश तथा कम्पनी फरक नपरेको, तलबलगायतका सेवा सुविधा नघटेको र कामको प्रकृति एवं कार्यक्षेत्रमा फरक नपर्ने गरी समान प्रकृतिका पद नामहरू उल्लेख भएको अवस्थामा ऐनको दफा १९ को उपदफा (२) बमोजिम दुरुस्त रहेको मानी विभागले त्यस्ता कामदारको राहदानीमा श्रम स्वीकृतिको निस्सा (स्टिकर) लगाइदिने ।

(ख)
वैदेशिक रोजगार ऐन, २०६४ को दफा १५ बमोजिम प्राप्त पूर्वस्वीकृतिमा रोजगारदाता कम्पनीको रूपमा कुनै एक कम्पनीको नाम उल्लेख हुने तर कामदारको भिसा प्राप्त हुँदा उक्त कम्पनी आबद्ध रहेको समूहको (Group of Holding Companies/ Subsidiary companies) अर्को कम्पनीको नाम उल्लेख भई आउने गरेको कारण दफा १९ को उपदफा (२) बमोजिम श्रम स्वीकृतिको निस्सा (स्टिकर) लगाउन कठिनाई उत्पन्न भएकोले त्यस्तो अवस्थामा मागपत्र पेश गर्ने पूर्वस्वीकृतिमा नाम उल्लेख भएको कम्पनीले कामदारको भिसामा नाम उल्लेख भएको कम्पनी आफू आबद्ध रहेको समूहकै (Group  of  Holding  Companies/ 
Subsidiary companies) कम्पनी रहेको व्यहोरा आबद्ध कम्पनीको समूहका सबै कम्पनीको सूचीसहित सम्बन्धित मुलुकस्थित नेपाली राजदूतावासद्वारा प्रमाणित गरी निस्सा पठाइदिएको भएमा ऐनको दफा १९ को उपदफा (२) बमोजिम रोजगारदाता कम्पनी दुरुस्त रहेको मानी विभागले त्यस्ता कामदारको राहदानीमा श्रम स्वीकृतिको निस्सा (स्टिकर) लगाइदिने ।

(२)
प्रस्तावको निर्णय हुनुपर्ने व्यहोराको प्रकरण नं. (ख), (ग) र (ङ) मा उल्लिखित विषयहरूलाई वैदेशिक रोजगार ऐन, २०६४ को दफा ८२ अन्तर्गत बाधा अड्काउ फुकाउने अधिकार प्रयोग गरी सम्बोधन गर्न नमिल्ने तर उक्त विषयहरुलाई सम्बोधन गर्न वाञ्छनीय देखिँदा उक्त विषयहरुलाई सम्बोधन गर्न प्रचलित वैदेशिक रोजगार ऐन, २०६४ मा संशोधन गर्न आवश्यक प्रक्रिया अघि बढाउने ।

36. निर्वाचन आयोगको च.नं. ९४३ मिति २०७०।७।६ को पत्रबाट अनुरोध भईआएअनुसार राष्ट्रिय सतर्कता केन्द्रका प्रमुख अधिकृत (का.मु.विशिष्ट श्रेणी) श्री मधुप्रसाद रेग्मीलाई निर्वाचन आयोगमा काज पठाउने विषयको प्रधानमन्त्री तथा मन्त्रिपरिषद्को कार्यालयको च.नं. १९० मिति २०७०।७।११ को पत्र जानकारी भयो।
37. नेपाल सरकारको आह्वान
1. संविधानसभाबाट नयाँ संविधान निर्माण गरी सङ्घीय लोकतान्त्रिक गणतन्त्रलाई सुदृढ र संस्थागत गर्न २०७० साल मङ्‌सिर ४ गते हुन गैरहेको संविधानसभा सदस्य निर्वाचनलाई स्वतन्त्र, निश्पक्ष, शान्तिपूर्ण र भयरहित वातावरणमा सम्पन्न गर्न नेपाल सरकारले आवश्यक सम्पूर्ण तैयारी पूरा गरेको छ ।
2. सबै राजनैतिक दल तथा उम्मेदवारहरूलाई आ-आफ्ना निर्वाचनकेन्द्रित कार्यक्रमहरू सञ्चालन गर्न पाउने सुनिश्चितताको लागि नेपाल सरकारबाट सुरक्षाको भरपर्दो व्यवस्था मिलाइएको छ । नेपाल सरकार सबै राजनैतिक दल तथा उम्मेदवारहरूलाई निश्चिन्त भई निर्वाचनकेन्द्रित कार्यक्रमहरू सञ्चालन गर्न हार्दिक आह्वान गर्दछ ।
3. केही दिन यता देशका केही स्थानहरूमा बन्द, हडताल, सवारी साधनमा तोडफोड, आगजनी, लुटपाट तथा कुटपिटजस्ता घटेका घटनाहरूप्रति नेपाल सरकारको गम्भीर ध्यानाकर्षण भएको छ । निर्वाचनमा सहभागी भई आफ्नो मताधिकार प्रयोग गर्न पाउने जनताको मौलिक हकलाई कुण्ठित र अवरोध हुने गरी गरिने कानुन विपरितका कुनै पनि गतिविधिहरू हुन र गर्न नदिन र कानुन विपरितका कार्यमा संलग्न जोकोहीलाई पनि कानुनबमोजिम कारबाही गर्न नेपाल सरकार ढृढ छ । 
साथै, निर्वाचनको वातावरण तथा शान्ति सुरक्षामा आँच आउने गरी जो कोहीले कुनै पनि कार्य गर्न वा गराउन खोजेको जानकारी प्राप्त भएमा तत्काल नजिकको प्रहरी कार्यालयमा खबर गरी सहयोग गर्नु हुन अनुरोध गर्दछ ।
4. नेपाल सरकार निर्वाचनमा सहभागी सबै राजनैतिक दल, उम्मेदवार तथा सम्पूर्ण मतदाता निर्वाचन आयोगबाट निर्धारित आचारसंहिता पूर्ण रूपमा पालना गरी मर्यादित, स्वस्थ्य र मित्रवत प्रतिष्पर्धाका आधारमा निर्वाचनको गरिमालाई ध्यानमा राखी आफ्ना निर्वाचनकेन्द्रित गतिविधिहरू सञ्चालन गर्न हार्दिक अनुरोध गर्दछ । 
साथै, निर्वाचन वहिष्कार गर्छौ भनेका राजनैतिक दलहरूले आफ्ना क्रियाकलाप सञ्चालन गर्दा जनताको स्वतन्त्र रूपमा आवतजावत गर्ने, पेशा व्यवसाय सञ्चालन गर्ने, शान्तिपूर्ण रूपले निर्वाचनसम्बन्धी क्रियाकलापमा सहभागी हुने र मतदान गर्ने अधिकारको सम्मान गर्न र आफ्ना राजनैतिक क्रियाकलाप सञ्चालन गर्दा बन्द, हडताल, हिंसा वा बल प्रयोग नगर्नसमेत नेपाल सरकार सम्बद्ध राजनैतिक दलहरूलाई हार्दिक अनुरोध गर्दछ ।
38. मं.प.बै.सं.  ४१।०७० मिति २०७०।७।७ को बैठकबाट प्रतिनिधिमण्डल पठाउने (सचिव) विषयको विज्ञान, प्रविधि तथा वातावरण मन्त्रालयको प्रस्तावमा "प्रस्तावको प्रकरण ४ "निर्णय हुनुपर्ने व्यहोरा" को खण्ड (क) मा रहेको "विज्ञान, प्रविधि तथा वातावरण मन्त्रालयका सचिव डा. सोमलाल सुवेदी" भन्ने व्यहोराको सट्टा "रसियाका लागि आवासीय नेपाली राजदूत" भन्ने व्यहोरा राख्ने र प्रतिनिधिमण्डलमा प्रधानमन्त्री तथा मन्त्रिपरिषद्को कार्यालयका सहसचिव महेन्द्रमान गुरूङ्गलाई समावेश गर्ने गरी अरू  प्रस्तावमा  लेखिएबमोजिम गर्ने । राजदूतको आउने जाने दैनिक तथा भ्रमण भत्ता विज्ञान, प्रविधि तथा वातावरण मन्त्रालयले व्यवस्था गर्ने ।" निर्णय भएकोमा "रसियाका लागि आवासीय नेपाली राजदूत" भन्ने व्यहोराको सट्टा "न्यूयोर्कस्थित संयुक्त राष्ट्रसंघका लागि नेपाली स्थायी प्रतिनिधि" भन्ने व्यहोरा राख्ने र दैनिक तथा भ्रमण भत्ता रकम अर्थ मन्त्रालयले परराष्ट्र मन्त्रालयमार्फत निकासा दिने।" 

द्रष्टव्यः निर्णयसँग सम्बन्धित अन्य थप विवरणहरू आवश्यक परेमा सम्बन्धित मन्त्रालयबाटै उपलव्ध हुनेछ ।
२०७० साल कार्तिक ७ गते  बिहीबारका दिन बसेको मन्त्रिपरिषद्को बैठकबाट देहायका मन्त्रालयबाट प्राप्त प्रस्तावका सम्बन्धमा गरेका निर्णयको मुख्य व्यहोरा निम्नबमोजिम छन :

1. प्रधानमन्त्री तथा मन्त्रिपरिषद्को कार्यालय- २०७१ साल असार मसान्तसम्मका लागि नीति अनुसन्धान प्रतिष्ठानको अस्थायी दरबन्दी स्वीकृत गर्ने । 
2. प्रधानमन्त्री तथा मन्त्रिपरिषद्को कार्यालय- बंगलादेशको ढाकामा आयोजना हुने SAARC Cabinet Secretaries को बैठकमा मुख्यसचिव लीलामणि पौड्याल सहभागी हुने ।
3. प्रधानमन्त्री तथा मन्त्रिपरिषद्को कार्यालय- अख्तियार दुरुपयोग अनुसन्धान आयोगका प्रमुख आयुक्तको नेतृत्वमा चार सदस्यीय प्रतिनिधिमण्डलको चीन भ्रमण स्वीकृत गर्ने । 
4. कानुन, न्याय, संविधानसभा तथा संसदीय मामिला मन्त्रालय-– उपचार खर्चको रकम शोधभर्ना दिने ।
5. कृषि विकास मन्त्रालय- विश्व पशु स्वास्थ्य संगठनको आयोजनामा ब्राजिलमा हुने पशु स्वास्थ्य शिक्षा तथा पशु स्वास्थ्य सम्बन्धी नियामक निकायको भूमिका विषयक विश्व सम्मेलनमा सहभागिताका लागि कृषि विकास मन्त्रालयका सचिवको मनोनयन गर्ने ।
6. गृह मन्त्रालय- राष्ट्रिय परिचयपत्रको व्यवस्था गर्न बनेको अध्यादेश, २०७०मा सैद्धान्तिक स्वीकृति दिने ।
7. गृह मन्त्रालय- निर्वाचनमा खटिने कर्मचारीहरुको सुविधा स्वीकृत गर्ने ।   
8. गृह मन्त्रालय- सरकारी निकायहरूमा रहेका सवारी साधनहरू आसन्न संविधानसभाको निर्वाचनका लागि दुरुस्त हालतमा राख्न तत् निकायको लागि विनियोजित सम्बन्धित शीर्षकमा वजेट रकम नपुग हुने भए तलव र भत्ता बाहेकको विनियोजित बजेटबाट नियमानुसार रकमान्तर गरी मर्मत सम्भार गर्ने । 
9. युवा तथा खेलकुद मन्त्रालय- खेलकुदमा प्रतिवन्धित ‍औषधी सेवन विरुद्धको चौथो विश्व सम्मेलनमा नेपालको तर्फबाट दक्षिण अफ्रिकाका लागि नेपालका महामहिम राजदूतले प्रतिनिधित्व गर्ने ।
10. रक्षा मन्त्रालय- भत्ताको मापदण्ड स्वीकृति गर्ने ।
11. रक्षा मन्त्रालय- सहायकरथी श्री रमिन्द्र क्षेत्रीलाई सरुवा गर्ने ।
12. रक्षा मन्त्रालय- उपरथी प्रदिप विक्रम राणाको पदावधि थप गर्ने ।
13. रक्षा मन्त्रालय- नेपाली सेनामा रिक्त प्राविधिक सहायक रथी पदमा प्राविधिक महासेनानी उद्धव विष्टलाई पदोन्नति गरी पदस्थापन गर्ने र एक जना प्रा.स.र लाई सरूवा गर्ने ।
14. वाणिज्य तथा आपूर्ति मन्त्रालय- इण्डोनेसियाको बालीमा आयोजना हुने विश्व ब्यापार संगठनको नवौं मन्त्रीस्तरीय सम्मेलनमा वाणिज्य तथा आपूर्ति मन्त्रीको नेतृत्वमा भाग लिने । उक्त प्रतिनिधिमण्डलमा अर्थमन्त्रीका प्रमुख आर्थिक सल्लाहकार डा. चिरञ्जीवी नेपाल र प्रधानमन्त्री तथा मन्त्रिपरिषद्को कार्यालयका सचिव सूर्यप्रसाद सिलवाललाई समावेश गर्ने तथा अन्य क्षेत्रका प्रतिनिधिहरू आवश्यक पर्ने भए वाणिज्य तथा आपूर्ति मन्त्रालयले समावेश गर्ने गरी अरू प्रस्तावमा लेखिएबमोजिम गर्ने । 
15. विज्ञान, प्रविधि तथा वातावरण मन्त्रालय- पोल्याण्डको राजधानी वार्सामा आयोजना हुने जलवायु परिवर्तनसम्बन्धी संयुक्त राष्ट्रसंघीय संरचना महासन्धिको १९ औं पक्षराष्ट्रहरुको सम्मेलनमा रसियाका लागि आवासीय नेपाली राजदूतको नेतृत्वमा प्रतिनिधिमण्डल पठाउने र प्रतिनिधिमण्डलमा प्रधानमन्त्री तथा मन्त्रिपरिषद्को कार्यालयका सहसचिव महेन्द्रमान गुरूङ्गलाई समावेश गर्ने । राजदूतको आउने जाने दैनिक तथा भ्रमण भत्ता विज्ञान, प्रविधि तथा वातावरण मन्त्रालयले व्यवस्था  गर्ने ।
16. सूचना तथा सञ्चार मन्त्रालय- चिनियाँ पत्रकारहरूको टोलीलाई आतिथ्य प्रदान गर्नका लागि नेपाल चाइना मिडिया फोरमलाई पाँच लाख रुपैयाँ आर्थिक सहायता उपलब्ध गराउने ।
17. सूचना तथा सञ्चार मन्त्रालय-  भगवान् गौतम बुद्धको जन्मस्थल लुम्बिनीमा अन्तर्राष्ट्रिय सञ्चार सम्मेलन गर्नका लागि एशिया जर्नालिष्ट एसोसियशन नेपाललाई सात लाख रुपैयाँ आर्थिक सहायता उपलब्ध गराउने । 
18. स्वास्थ्य तथा जनसङ्ख्या मन्त्रालय- स्वास्थ्य तथा जनसङ्ख्या मन्त्रालयका श्रीमती शारदा पाण्डेको मिति २०६७/१२/१० देखि तलवभत्ता भुक्तानी लिएको अवधिको  निवृत्तिभरण उपलब्ध नगराउने र २०६७/१२/१० पछिको अवधिलाई निवृत्तिभरण तथा अन्य प्रयोजनका लागि गणना नगर्ने गरी बाँकी रकम मिनाहा गर्ने ।
19. स्वास्थ्य तथा जनसङ्ख्या मन्त्रालय- Kangaroo Mother Care (KMC) कार्यक्रमा सचिवको भ्रमण समर्थन  गर्ने ।
20. स्वास्थ्य तथा जनसङ्ख्या मन्त्रालय- स्वास्थ्य अध्यादेश, २०७० को कानुन तर्जुमा गर्न सैद्धान्तिक स्वीकृति दिने ।
21. स्वास्थ्य तथा जनसङ्ख्या मन्त्रालय- स्वास्थ्य संस्था स्थापना, स्तरोन्नति तथा सञ्चालन सम्बन्धी मापदण्ड, २०७० स्वीकृति विषयको प्रस्ताव – मन्त्रिपरिषद्, विधेयक समितिमा छलफल गरी समितिको निर्णयबमोजिम गर्ने । 
22. स्वास्थ्य तथा जनसङ्ख्या मन्त्रालय- खोप कोष (सञ्चालन) नियमावली, २०७० स्वीकृत गर्ने विषयको को प्रस्ताव मन्त्रिपरिषद्, विधेयक समितिमा छलफल गरी समितिको निर्णयबमोजिम गर्ने ।
द्रष्टव्यः निर्णयसँग सम्बन्धित अन्य थप विवरणहरू आवश्यक परेमा सम्बन्धित मन्त्रालयबाटै उपलव्ध हुनेछ ।
